
Is jou prioriteite as Christen reg?

Liturgie

Votum en Groetseën

Ps ~100:1-3 (bl.495)

Geloofsbelydenis

Leerdiens –  Heidelbergse Kategismus 

So 15

Sb. 5-4:1,2

Wet

Gebed

Sb. 2-4:1,3 

Skriflesing en prediking

Gebed

Bevestiging kerkraadslede

Ps. 20:1,4 (bl. 90) 

Liefdegawe

Ps. 89:1,6 (bl. 444)

Seëngroet

Sing van AMEN

Skets

Is jou prioriteite as Christen reg?

Teks: Lukas 9:57-62

Binne in elke mens is daar elke dag 'n worstelstryd – daar is 'n stryd tussen goed en kwaad.  Elke mens worstel elke dag (aan die een kant) om te doen wat reg is, terwyl die versoeking (aan die ander kant) daar is om verkeerd te doen.  Wat bepaal watter kant die stryd gaan wen?  Jou prioriteite om Christus na te volg bepaal die uitslag van hierdie stryd.

Navolging word nie deur moeilike omstandighede versteur nie (vs. 58)

Jesus toon aan 'n gelowige swaarkry in hierdie lewe kan verwag.  Omdat jou prioriteit daarop ingestel moet wees om Jesus na te volg, moet jy bereid wees om aardse sekuriteit op te offer.

Navolging kan nie uitgestel word nie (vs. 60)

Onmiddellike gehoorsaamheid aan Christus moet 'n gelowige se hoogste prioriteit wees.  Navolging van Christus kan nie vir later uitgestel word nie.  Gehoorsaam Hom onmiddellik en moenie wag vir later nie

Navolging van Christus duld geen dubbelhartigheid (vs. 62)

Wanneer jy Christus navolg, mag niks veroorsaak dat jy soms nie heeltemal toegewyd aan Hom lewe nie.  Óf jy volg Christus na, óf jy is ongehoorsaam aan Hom.  

Preek

Geliefdes in ons Here Jesus Christus

As jy iemand navolg, beteken dit dat jy agter daardie persoon wat jy wil navolg, wil aangaan en sy voorbeeld volg.

Ek glo dat almal van ons wat vanoggend hier in dit kerk is, sê dat ons die Here wil navolg.  
· Hoe ernstig is ons oor hierdie navolging?  
· Weet jy dat dit nie maklik is om ŉ kind van die Here te wees nie?

Ons mag nie onder ŉ illusie verkeer oor wat dit beteken om ŉ kind van die Here te wees nie.  

In Lukas 9:57-62 kry ons drie perspektiewe oor dinge wat ons navolging van die Here bemoeilik. Kom ons bestudeer hierdie perspektiewe sodat ons nie onder ŉ illusie verkeer oor wat dit beteken om ŉ gelowige te wees nie!
Die eerste saak waaraan ons aandag gee, is dat jy bereid moet wees om 

onder moeilike omstandighede te leef.

Lees ons Lukas 9:57-62, dan moet ons nie die wyer konteks vergeet waarbinne hierdie Skrifgedeelte afspeel nie.  In vers 51 staan daar dat die tyd nader gekom het dat Jesus in die hemel opgeneem sou word.  Ja, Jesus is met sy laaste reis besig – die reis na Jerusalem om gekruisig te word en te sterf!

Iewers tydens hierdie reis na Jerusalem kom daar toe 'n man na Jesus en hierdie man verklaar openlik: Ek sal U volg waar U ook al gaan!  Gemeente, let nou op die vreemde antwoord van Jesus aan hierdie man.  Jesus sê: Jakkalse het gate en voëls neste, maar die Seun van die mens het nie eens 'n rusplek vir sy kop nie!
Broers en Susters, dit is met 'n doel dat Jesus hierdie vreemde antwoord gee.  Jesus gee hierdie vreemde antwoord, omdat Hy enige illusies wat hierdie man oor navolging van Hom (Jesus) kon gehad het uit die weg wou ruim!
Uit die antwoord wat Jesus gee aan hierdie man gee, kan ons aflei watter valse idee hierdie man oor navolging van Jesus gehad het.  Hierdie man het gedink dat dit maklik sou wees om agter Jesus aan te gaan. 

In sy antwoord aan hierdie man stel Jesus egter 'n totaal ander werklikheid:  
· Hy (die Seun van die mens) het nie eers 'n rusplek vir sy hoof nie.  Nêrens op hierdie aarde is daar vir Hom rus en vrede nie.  
· En as daar nie vir Hom rus en vrede is nie, dan sal daar ook nie vir sy navolgers rus en vrede wees nie!  
As die Een wat jy navolg, vervolg word, sal jy ook vervolg word.

Gemeente, vandag geld hierdie waarheid nog net soos in die tyd waarin Jesus geleef het.  As jy Christus voluit en met oorgawe en met toewyding wil dien en navolg, maak gereed om moeilikheid en teenstand te verwag.  

· Die wêreld wou niks van Jesus weet nie.  

· Die wêreld het Jesus doodgemaak.  

· Die wêreld wil ook niks van jou weet wat in Jesus glo nie.

Nou kom ons by ons prioriteite in hierdie lewe.  Is dit jou hoogste prioriteit in hierdie lewe om gemaklik, gerieflik en rustig te lewe? 

Waak! As gerief en gemak in hierdie lewe jou hoogste prioriteit is, kan jy Christus nie doeltreffend navolg nie.  Omdat jy 'n kind van God is, 

· sal die wêreld jou haat.  

· Jy sal teenstand ervaar.  

· Mense sal vir jou lag.  

· Daar sal teen jou gediskrimineer word.  

· Soms sal dit bitter moeilik wees om gehoorsaam aan die Here te wees. 

Die enigste manier om dan gerieflik en gemaklik te lewe is om Christus óf halfhartig, óf geheel en al nie na te volg nie.

Van nature wil ons gerieflik en gemaklik lewe.  Waak dat jou soeke na weelde en welvaart en gerief nie veroorsaak dat jy Christus nie voluit navolg nie... ...  Dit gebeur so maklik.  En ŉ halfhartige navolging van Christus is so goed soos ŉ geen navolging van Christus nie! 

Om Christus na te volg is egter nie 'n opsie nie – dit is 'n opdrag.  In vers 59 roep Jesus doelbewus 'n volgende persoon met die woorde: Volg My!
Kom ons kyk nou na hierdie tweede persoon se antwoord om 'n tweede faset van ons navolgingsprioriteite te belig.  Dit is:  

navolging van Christus kan nie uitgestel word nie!

Geliefdes, watter goeie antwoord het hierdie man nie vir Jesus gehad nie.  Toe Jesus hom roep om Hom te volg, antwoord Hy: “Here, laat my toe om eers terug te gaan om my pa te begrawe.”
Is hierdie nie 'n billike versoek nie? Dit klink so! Máár hoor Jesus se vreemde antwoord:  “Laat die dooies hulle eie dooies begrawe, maar gaan verkondig jy die koninkryk van die hemel!”
Om hierdie oënskynlik harde antwoord te verstaan, moet ons iets van die Joodse begrafnisgebruike weet.  Volgens die Joodse gebruik moes 'n persoon so gou moontlik na sy dood begrawe word. Jesus is self ook op die dag van sy dood begrawe.  Veral in die lig daarvan dat daar nie verkoelingsgeriewe was nie, is dit verstaanbaar waarom 'n begrafnis so gou moontlik moes plaasvind.

Hierdie man is egter nie by 'n begrafnis nie.  Hy is by Jesus.  Sy pa het óf nog nie, óf nie nou onlangs gesterf nie.  Hier sit ons dus met een van twee moontlikhede:

· Óf sy pa is nog nie dood nie,

· Óf sy pa is al reeds dood.

Alreeds dood?  Ja, 'n verdere Joodse begrafnisgebruik was die volgende:  Baie mense is nie in grafte begrawe soos ons dit ken nie.  Grotte of uitgekapte grafte in berge is gebruik.  'n Jaar nadat die oorlede persoon in die grot of graf geplaas is, is weer in die graf ingegaan.  Nou is die bene van die oorledene versamel en in 'n kleiner holte begrawe.  So kon die graf of grot weer gebruik word. 

Indien hierdie man se pa reeds begrawe was, kon sy versoek aan Jesus beteken het dat uitstel gevra word totdat sy pa se bene versamel kon word – en hierdie uitstel kon tot 'n jaar lank geduur het.

Maar hoe ook al – of sy pa nou al dood was of nie – hierdie man vra uitstel om Jesus te volg.  En dit kan nie!  Daaroor is Jesus se harde antwoord duidelik.

Broer en Suster, hoe volg ons die Here na?  Vra ons nie ook baiekeer uitstel nie?   Wag ons nie ook baiekeer as die Here ons roep tot diens nie?

· As die Here jou roep, hoe reageer jy.  

· Doen jy onmiddellik dit waartoe Hy jou roep, 

· óf vra jy uitstel? 

· Sê ons nie so maklik as ons die roepstem van die Here deur die kerk hoor: 

· “Ek sal wag tot dit stiller gaan by my werk,” 

· Óf, “my kinders moet eers groot word – ek het nie nou tyd nie!”

· Óf, “ek is te oud, laat iemand anders dit doen nie”

· Óf, “my finansies en situasie laat dit nie nou toe nie – ek sal later die Here navolg waartoe Hy my ook al nou roep!”

Gemeente, as die Here jou roep tot navolging, gehoorsaamheid en diens, mág jy nie uitstel nie.  Jy moet gehoorsaam!
God roep ons tot diens binne die gemeente, maar ook daarbuite.
Binne die gemeente het ons tans vakante ouderling- en diakenwyke.  Finansieel gaan dit druk.  Baie geleenthede tot dienswerk bestaan.  Ja, die Here roep ons tot diens.  

· Ons mag nie uitstel nie.  

· Ons moet nou reageer.  

· Wanneer ons later wil antwoord kan dit dalk net te laat wees!
Buite die gemeente verwag God van ons om Hom te dien in alles wat ons doen.  Ons kry geleenthede om met ons woorde en dade en gebede van Hom te getuig.  
· Ons mag nie net Sondag-Christene wees nie.  Sondag moet ons net die petrol inneem om in die week as Christene te kan werk.
Waarlik, Broer en Suster, dit moet ons prioriteit wees om God se roepstem te gehoorsaam. As ons nie God se roepstem orals gehoorsaam nie, is ons besig om ons diens aan Christus uit te stel – en dit mag nie!
Behalwe dat ons dadelik moet reageer wanneer die Here ons roep, 

mag ons die Here ook nie met gedeelde aandag dien nie!

Geliefdes, nog 'n persoon wat deur Jesus tot navolging en diens groep is, het die volgende gesê:  Ek sal U volg, Here, maar laat my toe om eers my familie by die huis te gaan groet.
In reaksie hierop het Jesus gesê:  Iemand wat die hand aan die ploeg slaan en aanhou omkyk na wat agter is, is nie geskik vir die koninkryk van God nie!  Weer eens 'n harde antwoord van Jesus.  'n Hande antwoord, want Jesus kyk dieper tot in die man se hart.   

Met die feit dat die man sy familie wou gaan groet, is daar nie fout te vind nie.  Toe Elia vir Elisa as profeet geroep het, het Elisa ook eers sy familie gegroet – en Elia het as profeet van die Here nie daarmee fout gevind nie.  

Nee, hierdie man se probleem het dieper gelê.  Hierdie man het wou Jesus met 'n gedeelde hart dien.  Hy wou Jesus volg, máár hy het ook nog ander dinge gehad wat hy wou doen.

Gemeente, wanneer ons die Here navolg, moet ons hom met ons hele hart doen.  Ons hele lewe moet toegespits wees op wat God van ons verwag.  

Iemand het eenmaal die volgende gesê om te verduidelik hoe ons hele lewens op die Here toegespits moet wees.  Die persoon het gesê:

'n Christen besigheidsman is nie in besigheid om bloot geld te maak nie.  Elke besigheidsman is in gevaar om geld sy afgod te maak.  Wanneer 'n besigheidsman in sy besigheid 'n keuse maak om eerder meer geld te maak as om meer gehoorsaam aan die Here Jesus Christus te wees, het geld daardie besigheidsman se afgod geword. 'n Besigheidsman se besigheidspraktyke en sy geloof moet hand aan hand loop.  'n Besigheidsman is in besigheid om deur sy besigheid Christus te verheerlik.
Op 'n ander manier is hierdie waarheid vir elkeen van ons van toepassing.  Broer en Suster, jy het dinge in jou lewe waarmee jy elke oomblik van elke dag besig is: Jou werk, jou verhouding met jou man, vrou en kinders, jou sport en/óf stokperdjie wat jy beoefen, jou kerklikmaatskap wat jy uitleef.  

Wat hierdie waarheid aan jou sê is dat Christus elke oomblik van elke dag saam met jou in elkeen van hierdie aktiwiteite moet wees.  Daar is geen plek vir verdeelde aandag aan God nie.  In alles wat jy doen moet die Here voluit teenwoordig wees en nagevolg word.

Elke getroude, volwasse gelowiges wat kinders het, het drie beloftes voor die Here hier voor die preekstoel afgelê:

· Die dag toe jy belydenis van geloof afgelê het, het jy belowe om die Here voluit te dien en na te volg in alles waarheen Hy jou lei en wat jy doen.  Jy het belowe dat jy Hom sal gehoorsaam.

· Die dag toe jy getrou het, het jy belowe dat jy as gelowige saam met jou huweliksmaat sal leef en jou maat sal bystaan.

· Die dag toe jou kind gedoop is, het jy belowe dat jy jou kind sal opvoed en grootmaak, sodat jou kind die Here kan ken, liefhê en dien.

· Sommige van ons het ook nog 'n vierde belofte voor die preekstoel afgelê:  Dat jy die Here sal dien in die diens van ouderling, diaken of predikant.

Gemeente, nie een van hierdie beloftes is minder belangrik as die ander nie.  Al hierdie beloftes is ewe belangrik.  Dit moet prioriteit wees om elkeen, ja elkeen van hierdie beloftes na te kom.  

Dit kan ons alleen doen as ons doelbewus daarop fokus om die Here te dien in alles wat ons doen.  Ons kan dit Here nie net op sekere terreine wil dien nie!

Aansporing

Kom ons kry dus ons prioriteite in ons navolging van Christus reg.

· Kom ons neem doelbewus die bereidheid op ons skouers om Christus voluit te dien – al beteken dit dat ons in ons diens en navolging kan swaarkry en moeilike tye beleef.

· Kom ons stel nie uit om Christus te dien nie.  Ons doen dit dadelik.  

· En kom ons dien Christus voluit.  Ons stel Hom voorop en eerste in alles wat ons doen.  Ons dien Hom nie dubbelhartig en skakel Hom op plekke in ons lewens uit nie.

Gemeente, vroeër vanoggend het ons gehoor van die lyde wat Christus vir ons ondergaan het.  

· Kom ons reageer daarop. 

· Kom ons streef daarna om elke dag al hoe meer Christus na te volg.  
Ja, eers wanneer ons 
· waarlik bereid is om vir Christus swaar te kry, 
· wanneer ons nie uitstel om Hom te dien nie, 

· wanneer ons Hom voluit en nie halfhartig dien nie, 

dan is ons waarlik navolgers van Christus wat Hom nie onder ŉ illusie dien nie!
AMEN

